ԱՄՓՈՓԱԹԵՐԹ
«Հաշվա​պա​​հական հաշվառման մասին», «Աուդիտորական գործունեության մասին», «Հաշվապահական հաշվառման և աուդիտորական գործունեության կարգավորման և հանրային վերահսկողության մասին», «Հիմնադրամների մասին» ՀՀ օրենքում փոփոխություններ կատարելու մասին», «Հասարակական կազմակերպություն​ների մասին» ՀՀ օրենքում փոփոխություն կատարելու մասին», «Բաժնետիրական ընկե​րութ​յուն​ների մասին» ՀՀ օրենքում փոփոխություններ կատարելու մասին, «Լիցենզավորման մասին» ՀՀ օրենքում փոփոխություն կատարելու մասին, «Պետական տուրքի մասին» ՀՀ օրենքում փոփոխություն կատարելու մասին»  ՀՀ օրենքների նախագծերի կապակցությամբ Հայաստանի Հաշվապահների և Աուդիտորների Ասոցիացիայի առաջարկությունների վերաբերյալ
	Հ/Հ
	Առաջարկության բովանդակությունը
	Եզրակացություն

	1
	3
	4

	1. 
	«Աուդիտորական գործունեության մասին» ՀՀ օրենքի նախագծի վերաբերյալ.

Հանել Օրենքի նախագծի 16-րդ հոդվածի 1-ին մասի 2-րդ նախադասությունը՝ «Աուդիտի և հարակից ծառայությունների փաստաթղթավորումը պարտադիր իրականացվում է հայերեն լեզվով՝ բացառությամբ աուդիտի անցկացման նպատակով աուդիտորի կողմից ձեռք բերվող այն փաստաթղթերի, որոնք ի սկզբանե պատրաստված են եղել օտար լեզվով։»: Նշված պահանջը անհաղթահարելի դժվարություններ կառաջացնի աուդիտորական ծառայություններ մատուցելիս:
	Ընդունվել է: 

Օրենքի նախագիծը խմբագրվել է: 



	2. 
	«Հաշվապահական հաշվառման և աուդիտորական գործունեության կարգավորման գործառույթներ և հանրային վերահսկողության գործառույթներ իրականացնող մարմինների մասին» ՀՀ օրենքի նախագծի վերաբերյալ.

ՀՀԱԱ-ն դեմ չէ, որ Պալատը ստեղծվի «զրոյից», այլ ոչ թե ՀՀԱԱ վերակազմակերպման միջոցով: Վերակազմակերպման միջոցով Պալատի ստեղծման միակ նպատակը այն էր, որ ՀՀԱԱ-ն հանդիսանում է Հաշվապահների միջազգային դաշնության թղթակից անդամ, և ցանկալի չէ, որ կորսվի այդ անդամակցությունը: ՀՄԴ-ին ՀՀԱԱ-ի անդամակցությունը տևել է մոտավորապես երեք տարի, որոնց ընթացքում ուսումնասիրվել է, մասնավորապես, ՀՀԱԱ-ի որակավորման համակարգը և այդ համակարգի համապատասխանությունը ՀՄԴ կրթական ստանդարտներին և այլն: Իրականացվել են նաև մոնիթորինգներ: Այս ողջ գործընթացը ժամանակատար և ծախսատար է:
	Չի ընդունվել:

Օրենքի նախագծով չի նախատեսվում, որ մասնագիտացված կառույցները պարտադիր պետք է նոր ստեղծվեն:

Օրենքի նախագծի 15-րդ հոդվածով սահմանված է, որ մասնագիտացված կառույցը քաղաքականություն իրականացնող մարմնի կողմից հավատարմագրված, աուդիտորների, փորձագետ հաշվապահների, ինչպես նաև աուդիտորական կազմակերպությունների (այսուհետ՝ մասնագիտացված կառույցի անդամ) անդամության հիման վրա գործող հասարակական կազմակերպություն է:

Ուստի ՀՀԱԱ կողմից ՀՄԴ անդամության կորստի ռիսկը բացակայում է:

Միաժամանակ, օրենքի նախագծի 16-րդ հոդվածով սահմանված են մասնագիտացված կառույցների հավատարմագրման չափանիշները, որոնցից մեկի համաձայն՝ մասնագիտացված կառույցը պետք է ունենա ՀՄԴ կրթական ստանդարտներին համապատասխանող որակավորման համակարգ, ինչը ՀՀԱԱ-ն արդեն իսկ ունի:

	3. 
	Մեկից ավելի մասնագիտացված կառույցների ստեղծումը չի հանգեցնի մրցակցության հետևանքով այդ կառույցների կողմից իրականացվող գործառույթների որակի բարձրացմանը, այլ կարող է տալ հակառակ արդյունք: Մասնավորապես, այն մասնագիտացված կառույցը, որը, օրինակ՝ մասնագիտական որակավորման, մասնագիտական կազմակերպության անդամների կողմից մատուցվող ծառայությունների որակի վերահսկման պահանջների պահպանման նկատմամբ կսահմանի ավելի նվազ պահանջներ, աուդիտորական կազմակերպությունները, աուդիտորները և փորձագետ հաշվապահները կձգտեն անդամակցել նման «նվազ պահանջներ» սահմանած մասնագիտական կառույցին: Ընդ որում, «նվազ պահանջ» ասելով պետք է նկատի ունենալ ոչ միայն օրենքով կամ այլ նորմատիվ կամ ներքին իրավական ակտերով պահանջներ սահմանելը, այլև սահմանված պահանջերը գործնականում պահպանելը և այդ պահպանման նկատմամբ հսկողություն իրականացնելը: Պահանջները առերևույթ կարող են նույնը լինել, բայց գործնականում ոչ: Ճիշտ այնպես, ինչպես ներկայում բոլոր աուդիտորական կազմակերպությունները հավասարապես ենթակա են միևնույն իրավական պահանջներին` աուդիտի և որակի միջազգային ստանդարտներին, սակայն գործնականում բոլորովին այդպես չէ:
	Չի ընդունվել:

Աուդիտորական կազմակերպությունների, աուդիտորների և փորձագետ հաշվապահների նկատմամբ մասնագիտացված կառույցները չեն կարող սահմանել առավել մեղմ պահանջներ, քանի որ Օրենքի նախագծի 6-րդ հոդվածի 2-րդ մասի 4-րդ կետի համաձայն՝ Հանրային վերահսկողության խորհուրդն է հաստատում աուդիտորական կազմակերպությունների, աուդիտորների և փորձագետ հաշվապահների նկատմամբ արտաքին գնահատման ընթացակարգերը:

Միաժամանակ, Օրենքի նախագծի 17-րդ հոդվածով սահմանված են մասնագիտացված կառույցների գործառույթները, որոնց իրականացման շրջանակներում ընդունված ներքին իրավական ակտերը, նույն հոդվածի 6-րդ մասի համաձայն, իրավական ուժ են ստանում ՀՎԽ հետ համաձայնեցնելուց և Մասնագիտացված կառույցի պաշտոնական կայքում հրապարակելուց հետո:

Բացի այդ, օրենքի նախագծի 23-րդ հոդվածի համաձայն՝ ՀՎԽ-ն իրավունք ունի իր որոշմամբ առաջարկել Մասնագիտացված կառույցին, վերջինիս իրավասության շրջանակներում, ընդունել որոշակի որոշում կամ ձեռնարկել այլ գործողություն, եթե օրինակ՝ կպարզի, որ մասնագիտացված կառույցը չի կատարում կամ ոչ պատշաճ ձևով կամ թերի է կատարում օրենքով սահմանված իր գործառույթները:

	4. 
	Մեկից ավելի մասնագիտացված կառույցների ստեղծումն, ըստ էության, նշանակում է Հայաստանի նման փոքր երկրում առանց այն էլ սուղ միջոցների փոշիացում, ինչը կհանգեցնի նրան, որ մասնագիտացված կառույցները չեն կարողանա արդյունավետ կատարել իրենց գործառույթները: Փոշիացում ենք համարում այն, որ հնարավոր բոլոր տարբեր աղբյուրներից հավաքված, բայց միևնույն է` սուղ, միջոցները ստիպված պետք է բաժանվեն մի քանի մասնագիտացված կառույցների միջև: Յուրաքանչյուր մասնագիտացված կառույց արդեն հսկայական լրացուցիչ ծախսեր է ենթադրում, օրինակ, թեկուզ միայն որակավորման համակարգի ստեղծումն ու պահպանումը: Գործառույթների նման կրկնորդությունը հանրային ռեսուրսների նաև վատնում է նշանակում: Բացի այդ, ՀՄԴ քաղաքականությունն է, որ փոքր երկրներից միայն մեկ մասնագիտացված կառույց կարող է անդամակցել ՀՄԴ-ին: ՀՄԴ-ին անդամակցությունը որակի լրացուցիչ երաշխիք, է, քանի, որ ՀՄԴ-ն իր անդամների կողմից ստանձնած պարտավորությունների կատարման նկատմամբ իրականցնում է մոնիթորինգ:
	Չի ընդունվել:

Օրենքի նախագծի 27-րդ հոդվածի համաձայն՝ մասնագիտացված կառույցների գույքը կարող է ձևավորվել հետևյալ աղբյուներից՝ անդամներից գանձվող մուտքի վճարներ, անդամավճարներ, մասնագիտական որակավորման քննությունների անցկացումից սահմանված հասույթներ, հրապարակումների վաճառքներից ստացված հասույթներ, դասընթացների անցկացումից ստացված հասույթներ, բանկային ավանդներից ստացված եկամուտներ, արժեթղթերից ստացված եկամուտներ, պետական և ոչ պետական կառույցներից ստացված դրամաշնորհներ և նվիրատվություններ, ինչպես նաև օրենքով չարգելված այլ աղբյուրներից ստացված եկամուտներ: Ուստի, ռեսուրսների փոշիացման հանգամանքը անհասկանալի է:

Միաժամանակ, Օրենքի 16-րդ հոդվածի համաձայն ՀՄԴ անդամ լինելը չի հանդիսանում մասնագիտացված կառույցների հավատարմագրման պահանջ, և մասնագիտացված կառույցը, չհանդիսանալով ՀՄԴ անդամ, սակայն ունենալով ՀՄԴ կրթական ստանդարտներին համապատասխան որակավորման համակարգ, հնարավորություն ունի հավատարմագրվելու պետության կողմից:

	5. 
	Նախատեսված է, որ մասնագիտացված կառույցը հասարակական կազմակերպություն է: Միջազգային պրակտիկայում նման կազմակերպությունները ինքնակարգավորվող կազմակերպություններ են: Ինքնակարգավորվող կազմակերպությունների մասին ՀՀ-ում օրենսդրություն ձևավորված չէ: Նշված բացը կարգավորվել է Օրենքի նախագծի նախորդ տարբերակում օրենքով Պալատի ստեղծումը: Հետևաբար, հասարակական կազմակերպությունների իրավական կարգավիճակը, ինչպիսին ներկայումս հանդիսանում է ՀՀԱԱ-ն, մասնագիտացված կառույցի համար բավարար չէ և լուրջ խնդիրներ կարող է առաջացնել: Գտնում ենք, որ առավել արդյունավետ կարգավորում իրականացնելու անհրաժեշտությամբ պայմանավորված, մասնագիտացված կառույցը պետք է ավելի բարձր կարգավիճակ ունենա, քան պարզապես հասարակական կազմակերպությունն է, և «Պալատ»-ը դիտում ենք որպես ուղղակիորեն օրենքով նախատեսված յուրահատուկ ձևի ոչ առևտրային կազմակերպություն՝ համաձայն ՀՀ քաղաքացիական օրենսգրքի 51-րդ հոդվածի 4-րդ մասի:
	Չի ընդունվել:

Անհասկանալի է, թե ինչու սահմանված պահանջները բավարարող հասարակական կազմակերպությունը, որը հավատարմագրվում է  պետության կողմից, չի կարող իրականացնել Օրենքի նախագծի 17-րդ հոդվածի համաձայն՝ իրեն վերապահված գործառույթները:

	6. 
	Եթե, այնուամենայնիվ, օրենքով ձևականորեն մի քանի մասնագիտացված կառույցների տեսական հնարավորությունը նախատեսելով, մտածում ենք, որ գործնականում միջոցների փոշիացում տեղի չի ունենա, քանի որ երկրորդ այդպիսի կառույց չի կարող լինել (օրինակ` հավատարմագրման շատ բարդ` ըստ էության անհաղթահարելի, չափանիշներ սահմանելով), ապա մնում է այդ մեկ կառույցի իրավական կարգավիճակի հարցին և դրանով պայմանավորված այդ կառույցի ստեղծման կազմակերպչական ասպեկտին անդրադառնալ:

Գաղտնիք չէ, որ երկրում հաշվապահական հաշվառման և աուդիտի կարգավորումը պետական գործառույթ է: Ցավոք, երկար ժամանակ է, որ այդ կարգավորումը շատ առումներով գրեթե չի իրականացվում, և մենք հրամայական պահանջ ենք համարում, որ դաշտը օր առաջ կարգավորվի վերջապես: Պետությունը պետք է գիտակցի և ստանձնի հաշվապահական հաշվառման և աուդիտի ոլորտի կարգավորման իր պարտավորությունը և ակտիվ քայլեր ձեռնարկի այդ ուղղությամբ: Որպես այդպիսի ակտիվ քայլ ենք դիտում պետության նախաձեռնությամբ ու ակտիվ մասնակցությամբ` օրենքով պալատի ստեղծումը և անդամակցության պահանջի ներկայացումը համապատասխան աուդիտորներին, հաշվապահներին և աուդիտորական կազմակերպություններին:

Մինչդեռ, առաջարկվող այլընտրանքային տարբերակը` հասարակական կազմակերպության հավատարմագրումը որպես մասնագիտացված կառույցի, մենք դիտում ենք հետևյալ կերպ.

Պետությունը «ձեռքերը լվանում է» ոլորտը կարգավորելու իր պարտականությունից, «կողքի է քաշվում» և ասում է. «մասնագիտական հանրություն, հաշվապահներ, աուդիտորներ, աուդիտորական կազմակերպություններ, դուք ինքնակազմակերպվեք, ընդունեք իմ սահմանած խաղի կանոնները, բավարարեք իմ սահմանած չափանիշներին, ինքներդ ձեր վրա վերցրեք ոլորտը կարգավորելու պարտավորությունը, եկեք ինձ մոտ հավատարմագրվեք և գնացեք իրականացրեք ոլորտը կարգավորելու գործառույթը, իսկ ես կհսկեմ, որ դուք լավ կատարեք ձեր այդ ստանձնած պարտականությունը»:

Այս այլընտրանքային տարբերակը մենք չենք նախընտրում, որովհետև այն պարունակում է ռիսկեր, որ, օրինակ, մասնագիտական հանրությունը չի ինքնակազմակերպվի և ինքնակամ իր վրա չի վերցնի դաշտը կարգավորելու պարտականությունը, կամ եթե ի վերջո դա արվում է, դա կարող է տևել շատ երկար (քանի որ մասնագիտական հանրությունը միասեռ կամ միատարր զանգված չէ, տարբեր հայացքներ, արժեքներ կրող, տարբեր շահեր հետապնդող անձանց բազմություն է): Արդյունքում, դաշտի կարգավորումը կարող է անորոշ ժամանակով ձգձգվել:

Այդ է նաև պատճառը, որ մենք գտնում ենք, պետությունը չպետք է կողքի քաշվի և ոլորտի կարգավորման իր պարտականության կատարումը թողնի հանրության հույսին: Փոխարենը, պետությունը պետք է ակտիվ նախաձեռնողականություն ցուցաբերի, օրենքով ստեղծի պալատը, որն էլ օրենքի ուժով, այլ ոչ թե ինքնակամ կիրականացնի կարգավորման գործառույթներ:
	Ընդունվել է ի գիտություն:


